
Oksana Txelixeva. Giza ekintzailea eta kazetaria

Moskuk bultzatutako gerra zikinean lagun asko galdu ditu Txelixevak, eta argi du Ipar Kaukasoko gatazka amaitu ez bada Errusiako Gobernuak horretarako ezer egin ez duelako izan dela.

«Giza eskubideen urraketak dira Errusiako erregimenaren oinarria»

Arantxa Elizegi. 

Errusiako Gobernuak legez kanpo utzi zuen gobernuz kanpoko lehen erakundeetako bat izan zen Oksana Txelixevak (Ukraina, 1968) zuzentzen duen Errusia eta Txetxenia arteko Laguntasun Elkartea. Moskuren iritziz, «muturrekoak» ziren; Txelixevaren esanetan, aldiz, Beslango sarraskia saihesten ahalegintzeagatik zigortu zituzten. 2007tik Finlandian bizi da, baina ez du etsi, nahiz eta jakin Errusiak ez dituela inoiz bere politikak aldatuko. «Krimenak ikertu eta zuzenbidezko estatua sortu nahi izan bazuten, honezkero egingo zuten». 

Nola dago Txetxenia terrorismoaren aurkako operazioa amaitu eta urtebetera?
Dmitri Medvedev presidenteak iazko udaberrian jakinarazi zuen operazio militarra amaitu zela. Bi aste geroago militarren kontrako erasoak egin zituzten. Gerrilla gerra dago. Militarrak ez dira gai miliziak amaitzeko, eta isiltasuna lege bilakatu da. Ezinezkoa da informazioa biltzea. Errusiako agintariek gatazka amaitzeko borondaterik ez izateak zailtasun horiek guztiak areagotzen ditu. Terrorismoaren aurkako operazioak indarkeria hazi du. Txetxeniarrak harrapatuta daude, eta Europak bakarrik utzi ditu. Gero eta gehiago dira milizia islamistekin bat egiten ari direnak. 

Zer esan nahi duzu borondate politikorik ez dagoela diozunean?
Badago Gobernu ofizial bat, eta Ramzan Kadirov da bertako burua. Moskuk erabaki zuen Kadirovi agintea ematea. Horrela, gatazka txetxenizatzea lortu zuen, alegia, txetxeniarrak txetxeniarren kontra jartzea. Herrialde totalitario batean bilakatu da Txetxenia, lurren, gauzen eta gizabanakoen jabetza duen buruzagi bakarra duena. Giroa jasanezina da. Gorroto dute Mosku indarkeriagatik, militarrengatik eta erasoengatik; baina, aldi berean, beldur dira bakarrik utziko ote dituen, halakorik eginez gero, gerra zibila piztu daitekeelako. 

Egoera bera da Inguxetian eta Dagestanen?
Ipar Kaukasoko errepublika guztietako indarkeria maila oso antzekoa da: desagertzeak daude; tortura sistematikoa da; eta mezkitara doan edonor susmagarri da. Hala ere, urratsak egiten ari direla dirudi, Inguxetian eta Dagestanen presidente berriak ezarri zituztenetik. 

Badira, ordea, erabat kontrolik gabe ari diren botere egiturak, bai Ipar Kaukason, baita Errusian ere; gehienak segurtasun indarretako kideak dira. Inori baimenik eskatu gabe egiten dituzte ekintzak. Inguxetian, Maxarip Auxev oposizioko kidea tiroz hil zuten udazkenean, eta ondoren, haren senideak desagertzen hasi ziren. Gerta zitekeenaren beldur, Auxeven emazteak ihes egin zuen San Petersburgora. Baina abenduaren 25etik 26rako gauean, familiako lau kide desagertu ziren, hiriaren erdian. Ikerketa ofizialeko arduradunek ahal zuten guztia egin zuten frogak ezkutatzeko. Aldiz, familiak froga ugari eta hainbat lekuko aurkitu zituen. Horien arabera, polizia operazioa izan zen. Militarrez jantzita eta aurpegia estalita zuen talde batek errepidean geldiarazi zituen. Militarretako batek irudiak grabatzen zituen, eta besteek autotik atera zituzten; bitartean, poliziaz jantzitako batek trafikoa gelditu zuen. Europako Giza Eskubideen Auzitegiak, zorionez, lehentasuna eman dio auziari, eta azalpenak eskatu dizkio Moskuko gobernuari. Hark badaki non dauden lau lagun horiek, oraindik bizirik baldin badaude behintzat. 

Aldaketarik izan da Vladimir Putinek presidentetza utzi zuenetik?
Putinek ez du inoiz agintea utzi. Medvedev-Putin bikotea oso eraginkorra da. Lehena egokiagoa da nazioarteko komunitateari aurkezteko: kontaktuak ditu, zuzenbidean aditua da eta badaki zer esan behar duen une bakoitzean. Bitartean, Asia erdialdeko erabateko kontrola du Putinek, haren esanetara daude segurtasun indarrak. Presidenteak gauza asko egin zitzakeen tarte honetan; baina preso politikoen kopuruak gora egiten jarraitzen du, protesta baketsuak indarrez isiltzen dituzte, eta ez dago adierazpen askatasunik. Hori da errealitatea.

Noiz arte jarraituko du horrela?
Giza eskubideen urraketak dira Errusiako erregimenaren oinarria. Beraz, nola eskatu haien oinarrien aurka egiteko? Krimenak ikertu eta zuzenbidezko estatua sortu nahi izan balute, honezkero egingo zuten. Ezin da halakorik espero sarraski izugarrien erantzule den Gobernu batengandik. Armadan eta Gobernuan kargu altuak dituzte 1999ko azaroan Grozni ixteko agindu zutenek, iheslarien konboiak geldiarazi zituztenek, eta desagertzeen eta exekuzioen erantzuleek. 

Azken urtean ugaritu egin dira giza eskubideen ekintzaileen aurkako erasoak; ikertzen ari al dira ekintza horiek?
2006an hasi zuten giza eskubideen defendatzaileen aurkako gerra. Esanguratsua da oso Magomed Jevloiev oposizioko kidearen hilketa 2008an. Izan ere, Inguxetiako Barne ministroaren autoan hil zuten, Murat Ziazikov presidentearen aginduz. Hark Barne ministroari deitu zion; bigarrenak Jevloiev legez kanpo atxilotu zuen aireportuan; eta 40 minutu geroago hilik zegoen. Eta hala ere, tiro egin zuenari urte eta erdiko kartzela zigorra soilik ezarri zioten. Barne ministroa eta Ziazikov, berriz, Moskura eraman zituzten. Azken hori Medvedeven aholkulari izendatu zuten. Auxeven hilketaren ostean, protestak asko gogortu ziren, eta presidenteak kargutik kendu egin zituen. Haatik, biek Gobernuarentzako lanean jarraitzen dute. Hori da justizia egiteko modua? 

Zure elkartea ere debekatu egin zuten muturrekoa izatea leporatuta...
2000an sortu genuen Errusia eta Txetxenia arteko Laguntasun Elkartea. Gure helburu nagusia informatzea zen, baina gobernuz kanpoko erakunde gisa ere lan egiten genuen, herritarrei lagunduz. 2004an hasi ziren erakundearen aurkako erasoak. Urte hartan gertatu zen Beslango eskolako sarraskia. Bitartekari lanak egiten saiatu ginen han, eta horregatik utzi gintuzten legez kanpo 2006an. 

Irailaren 1ean, lehen aldiz, harremanetan jarri ginen Txetxeniako erresistentziarekin. Ahmed Zakaievekin hitz egin genuen, eta hark gaitzetsi egin zuen bahiketa. Irailaren 3an, armada eskolan indarrez sartu baino ordu batzuk lehenago, jakin genuen Txetxeniako erresistentziako hainbat buruzagi, tartean Aslan Maskhadov eta Ipar Osetiako ordezkari batzuk, Beslandik gertu atxilotu zituztela. Eskolaraino babesteko eskatu zien hark. Errusiako indarrekin bat egin eta erreskate lanetan parte hartu nahi zuen Maskhadovek. Horrek gerra amaituko zuen. Aldiz, soldaduak eskolara sartu ziren, tanke eta su-kanoiekin. Bahitu asko bizirik erre ziren, militarrek ez zietelako suhiltzaileei lan egiten utzi erasoaldia hasi eta lau ordura arte. Krimen izugarria izan zen. 

Zein zen Moskuren azken helburua?
Bahitzaileetatik bat atzeman zuten, Nur Paxi Kulaiev, eta bizi osorako kartzela zigorra ezarri. Baina armadaren erasoaldiaren helburua ez zen erantzuleak atxilotu eta egia argitzea; ez zuten egin bahituak askatzeko; helburu politikoekin egin zuten, Aslan Maskhadovek gatazka amaitzea eragozteko. 

Horren ostean gure lana eragozten hasi ziren. Bi aukera genituen, dena alde batera uztea, edo beste era batera lan egiten hastea. Orduan, Finlandiako Gobernuak proposatu zigun hara joatea, eta onartu egin genuen. Han gaude 2007tik. Eta handik Txetxenia eta Ipar Kaukasoko beste errepubliken inguruko informazioa jasotzen dugu, gero nazioartera zabaltzeko. 

